
 

 

2026 ЖЫЛҒЫ 100-ШІ ДҮНИЕЖҮЗІЛІК МИССИОНЕРЛІК ЖЕКСЕНБІГЕ ОРАЙ 

ҚАСИЕТТІ ӘКЕ ПАПА ЛЕВ XIV-НІҢ ЖОЛДАУЫ 
 

«Мәсіхте бірміз, миссияда біргеміз» 

Қымбатты бауырлар мен әпке-қарындастар! 

Пий XI белгілеген және Шіркеу үшін ерекше қымбат мерекенің жүз жылдығы атап өтілетін 

2026 жылғы Дүниежүзілік миссиялар күніне орай мен «Мәсіхте бірміз, миссияда біргеміз» 

деген тақырыпты таңдадым. Мерейтойлық жылдың жалғасы ретінде мен бүкіл Шіркеуді 

Киелі Рухта қуанышпен және құлшыныспен өзінің миссионерлік жолын жалғастыруға 

жігерлендіргім келеді. Бұл үшін Мәсіхте біріккен жүректер, өзара татуласқан қауымдар және 

әрбір адамның жомарттықпен әрі сеніммен ынтымақтасуға дайындығы қажет. 

Мәсіхте бір болудың және миссияда бірігудің мәні туралы ой толғай отырып, «өз 

бойымыздағы миссионерлік шақырылуымыздың жалынын қайта жаңғырту үшін» Құдайдың 

рақымына бізді жетелеп, жігерлендіруге жол берейік және Шіркеу тарихындағы осы «жаңа 

миссионерлік ғасырда» Ізгі хабарды жариялау қызметінде бірге алға басайық (Уағыз, 

миссионерлер мен мигранттардың мерейтойы, 2025 жылғы 5 қазан). 

1. Мәсіхте бірміз — Оның бойында және бауырларымызбен, әпке-қарындастарымызбен 

біріккен миссионер шәкірттер 

Мәсіхпен бірігудің құпиясы миссияның өзегінде жатыр. Иса Өзінің азап шегуінің алдында 

Әкеге былай деп дұға етті: «Барлығы бір болсын. Әке, Сен Менің бойымда, ал Мен Сенің 

бойыңда болғанымдай, олар да Біздің бойымызда болсын» (Жох 17, 21). Бұл сөздер Исаның ең 

терең тілегін, сондай-ақ Оның шәкірттерінің қауымы ретіндегі Шіркеудің болмысын ашады. 

Яғни Шіркеу — Аса қасиетті Үшбірліктен бастау алатын және Үшбірлік үнемі қолдап 

тұратын бірлік қауымы. Бұл бірлік барлық адамдар арасындағы бауырластыққа және бүкіл 

жаратылыспен үйлесімге қызмет етеді. 

Христиан болу — ең алдымен тәжірибе немесе идеялар мәселесі емес; бұл — Мәсіхпен 

бірлікте өмір сүру, сол арқылы Киелі Рухта Оның Әкемен перзенттік қарым-қатынасына 

ортақтасу. Бұл жүзім сабағындағы бұтақтар секілді Мәсіхте болуды (сал. Жох 15, 4), 

Үшбірліктің өміріне терең енуімізді білдіреді. Осы бірлік сенушілердің өзара рухани бірлігін 

туғызады және кез келген миссионерлік нәтиженің қайнар көзі болады. Шынында да, әулие 

Иоанн Павел II үйреткендей, «бірлік — миссияның әрі қайнар көзі, әрі жемісі» (Апостолдық 

үндеу Christifideles Laici, 32). 

Осы тұрғыдан алғанда, Шіркеудің басты миссионерлік жауапкершілігі — оның мүшелері 

арасындағы рухани және бауырластық бірлікті жаңғырту және сақтау. Көптеген жағдайларда 



біз қақтығыстарға, қарама-қарсы топтарға бөлінуге, түсінбеушілікке және өзара сенімнің 

жоқтығына тап боламыз. Мұндай жағдайлар өз қауымдарымыздың ішінде де орын алғанда, 

бұл біздің куәлік етуімізге нұқсан келтіреді. Мәсіх Өз шәкірттеріне сеніп тапсырған Ізгі 

хабарды жариялау миссиясы ең алдымен татуласқан және бірлікке ұмтылған жүректерді талап 

етеді. Сондықтан Никей Соборының 1700 жылдығын бірлесіп атап өтуге байланысты 

ашылған мүмкіндіктерге сүйене отырып, барлық христиан Шіркеулерімен экумендық күш-

жігерді жандандыру маңызды. 

Ақырында, «Мәсіхте бір болу» — Тәңірдің өміріміз бен қауымдарымыздың, әрбір сөзіміздің, 

әрбір ісіміздің және адамдар арасындағы әрбір қарым-қатынасымыздың шын мәнінде 

орталығында болуы үшін назарымызды Оған аударып жүруді білдіреді. Сонда біз 

таңданыспен: «Енді өмір сүріп жатқан мен емес, менің бойымда Мәсіх өмір сүреді», — деп 

айта аламыз (Гал 2, 20). Оның сөзін үнемі тыңдау және Қасиетті Құпиялардың рақымы 

арқылы біз Шіркеудегі тірі тастарға айнала аламыз. Бүгінде Шіркеу Екінші Ватикан 

Соборының және одан кейінгі Папалардың, әсіресе Папа Францисктің тәлімінің негізгі 

тақырыптарын қайта қабылдауға шақырылады. Өйткені әулие Павел айтқандай, «біз өзімізді 

емес, Иса Мәсіхті уағыздаймыз» (2 Кор 4, 5). Осы себепті мен әулие Павел VI-ның сөздерін 

тағы да қайталаймын: «Құдайдың Ұлы назареттік Исаның есімі, ілімі, өмірі, уәделері, 

Патшалығы мен құпиясы жарияланбаса, шынайы Ізгі хабарды жариялау болмайды» 

(Апостолдық үндеу Evangelii Nuntiandi, 22). Шынайы Ізгі хабарды жариялаудың бұл жолы 

бүкіл адамзатқа жету үшін әрбір христианның жүрегінен басталады. 

Демек, біз Мәсіхте неғұрлым бір болсақ, Оның бізге сеніп тапсыратын миссиясын бірге 

орындауға соғұрлым қабілетті боламыз. 

2. Миссияда біріккенбіз — әлем Тәңір Мәсіхке сенсін 

Шәкірттердің бірлігі өздігінен түпкі мақсат емес; ол миссияға бағытталған. Иса бұл туралы 

анық айтады: «Әлем Мені Сенің жібергеніңе сенсін» (Жох 17, 21). Дәл осы татуласқан, 

бауырластықта өмір сүретін және біріккен қауымның куәлігі арқылы Ізгі хабарды жариялау 

өзінің сендіру күшінің толықтығына ие болады. 

Осы орайда рақымға бөленген Паоло Маннаның: «Бүкіл әлемнің сенімге бет бұруы үшін 

біріккен барлық Шіркеулер», — деген ұранын еске алған орынды. Бұл ұран 1916 жылы 

Папалық миссионерлік одақтың құрылуына шабыт берген мұратты қысқаша білдіреді. Оның 

110 жылдығында мен қасиеткерлердің, Құдайға бағышталған адамдардың және дүнияуи 

жандардың бойында миссионерлік рухты ояту мен қалыптастыруға, сондай-ақ Ізгі хабарды 

жариялауға бағытталған барлық күш-жігердің бірлігіне жәрдемдесуге арналған қызметі үшін 

алғысымды білдіріп, батамды беремін. Шынында да, шомылдыру рәсімінен өткен ешбір адам 

миссиядан босатылмайды және оған немқұрайлы қарай алмайды: әркім өзінің шақырылуына 

және өмірлік жағдайына сәйкес Мәсіх Өз Шіркеуіне сеніп тапсырған ұлы іске қатысады. Папа 

Франциск бірнеше рет еске салғандай, Ізгі хабарды жариялау — әрдайым өзара келісілген, 

қауымдық және синодтық әрекет. 

Сондықтан миссиядағы бірлік рухани бірлік пен миссионерлік ынтымақтастық руханиятын 

сақтау және дамыту дегенді білдіреді. Осындай ұстанымды үнемі жетілдіре отырып, 

Құдайдың рақымы бізді бауырларымыз бен әпке-қарындастарымызға сенім көзімен қарауға 

біртіндеп үйретеді. Біз сондай-ақ Рух әрбір адамның бойында шабыттандыратын жақсылықты 

қуанышпен тануды, алуан түрлілікті қазына ретінде қабылдауды, бір-біріміздің 

ауыртпалықтарымызды көтеруді және әрдайым жоғарыдан келетін бірлікті іздеуді үйренеміз. 

Өйткені бәріміз бір миссияға қатысамыз: «Бір Тәңір, бір сенім, бір шомылдыру рәсімі, 

барлығының үстінен билік ететін, барлығы арқылы әрекет ететін және барлығының бойында 

болатын, барлығының бір Құдайы әрі Әкесі бар» (Еф 4, 5–6). Бұл руханият миссионер шәкірт 



болудың күнделікті көрінісін құрайды. Ол бізге Шіркеудің Ізгі хабарды жариялау 

миссиясының бүкіл әлемді қамтитын ауқымын қайта ұғынуға және бір Тәңірдің ізбасарлары 

арасында келісілген күш-жігердің жетіспеушілігін, сондай-ақ «мен Павелдікімін», «мен 

Аполлостықпын» деген секілді бөлінулерді еңсеруге көмектеседі (сал. 1 Кор 1, 10–12). 

Миссионерлік бірлікті біркелкілік деп емес, бір мақсатқа — Мәсіхтің сүйіспеншілігін 

көрінетін етуге және барлығын Онымен кездесуге шақыруға — бағытталған түрлі 

харизмалардың үйлесімі деп түсіну керектігі анық. Жергілікті қауымдар өзара 

ынтымақтасқанда және мәдени, рухани әрі литургиялық айырмашылықтар бір сенім аясында 

толық әрі үйлесімді көрініс тапқанда, Ізгі хабарды жариялау жүзеге асады. Сондықтан мен 

барлық шіркеулік мекемелерді Шіркеудің миссионерлік бірлігіне қатыстылық сезімін 

нығайтуға және миссия үшін әрі миссия аясында бір-бірімен ынтымақтастықтың 

шығармашылық және нақты түрлерін дамытуға шақырамын. 

Осыған байланысты мен Папалық миссионерлік қоғамдарға миссионерлік ынтымақтастық 

жолындағы қызметі үшін алғыс айтқым келеді. Перудегі қызметім барысында мен бұл 

ынтымақтастықты ризашылықпен сезіндім. Сенімді тарату қоғамы, Қасиетті балалық шақ 

қоғамы, Қасиетті апостол Петр қоғамы және Папалық миссионерлік одақ — осы қоғамдар 

барлық жастағы сенушілердің миссионерлік санасын тәрбиелеп, қалыптастыруды 

жалғастырып келеді және бүкіл әлемдегі қауымдарды біріктіретін дұға мен қайырымдылық 

желісінің дамуына ықпал етеді. Осы жерде Сенімді тарату қоғамының негізін қалаушы 

рақымға бөленген Полина Мария Жариконың екі жүз жыл бұрын Тірі Раушантәж құрғанын 

атап өткен орынды. Ол бүгінде де бүкіл әлемдегі көптеген сенушілерді барлық рухани және 

миссионерлік мұқтаждықтар үшін дұға етуге біріктіреді. Сондай-ақ Сенімді тарату 

қоғамының ұсынысы бойынша Пий XI-дің 1926 жылы Дүниежүзілік миссиялар күнін 

белгілегенін еске салу қажет. Осы күні жыл сайын жиналатын қайырмалдықтарды Қоғам 

Папаның атынан Шіркеу миссиясының түрлі қажеттіліктерін қамтамасыз ету үшін бөледі. 

Осылайша төрт Қоғамның барлығы — бірге, әрқайсысы өз ерекшелігіне сай — бүкіл Шіркеу 

үшін құнды рөл атқаруды жалғастыруда. Олар бірліктің және Шіркеудің миссионерлік 

ортақтастығының тірі белгісі болып табылады. Мен барлығын олармен ризашылық рухында 

ынтымақтасуға шақырамын. 

3. Сүю миссиясы — Құдайдың айнымас сүйіспеншілігін жариялау, сол сүйіспеншілікпен 

өмір сүру және оны бөлісу 

Егер бірлік миссияның шарты болса, сүйіспеншілік — оның мәні. Біз әлемге жариялауға 

жіберілген Ізгі хабар — дерексіз мұрат емес, Иса Мәсіхтің тұлғасы мен өмірінде тәнге 

айналған Құдайдың айнымас сүйіспеншілігі туралы Ізгі хабар. 

Шәкірттердің және бүкіл Шіркеудің миссиясы — Киелі Рухта Мәсіхтің миссиясын 

жалғастыру: бұл сүйіспеншіліктен туған, сүйіспеншілікте жүзеге асатын және сүйіспеншілікке 

жетелейтін миссия. Тәңірдің Өзі азап шегуінің алдында Әкеге арнаған ұлы дұғасында Өз 

шәкірттерінің бірлігін тілеп, оны мына сөздермен аяқтайды: «Сенің Мені сүйген 

сүйіспеншілігің олардың бойында болсын, Мен де олардың бойында болайын» (Жох 17, 26). 

Кейін Мәсіхтің сүйіспеншілігі жетелеген Апостолдар Мәсіх үшін Ізгі хабарды жариялауға 

аттанды (сал. 2 Кор 5, 14). Сол сияқты ғасырлар бойы көптеген христиандар — сенім үшін 

азап шегіп қаза тапқандар, сенімін батыл мойындаушылар және миссионерлер — әлемге осы 

Құдайлық сүйіспеншілікті таныту үшін өз өмірлерін берді. Осылайша Киелі Рухтың, 

сүйіспеншілік Рухының жетелеуімен Шіркеудің Ізгі хабарды жариялау миссиясы ақыр 

заманға дейін жалғасады. 

Мен бүгінгі ad gentes миссионерлеріне ерекше алғысымды білдіргім келеді. Әулие Франциск 

Ксаверий секілді олар Ізгі хабарды жариялау және Мәсіх пен Оның сүйіспеншілігін көбіне 



жағдайы ауыр, кедей, қақтығыстарға ұшыраған немесе мәдениеті өзгеше жерлерге жеткізу 

үшін туған елін, отбасын және өздерін қауіпсіз сезіндіретін барлық нәрсені тастап кетті. 

Қиындықтар мен адами шектеулерге қарамастан, олар өздерін қуанышпен арнауды 

жалғастыруда. Өйткені олар Мәсіхтің Өзі мен Оның Ізгі хабары — біз ұсына алатын ең ұлы 

қазыналар екенін біледі. Өздерінің табандылығымен олар Құдайдың сүйіспеншілігі барлық 

кедергілерден асып түсетініне куәлік етеді. Әлем әлі де Мәсіхтің осындай батыл куәгерлеріне, 

ал шіркеулік қауымдар жаңа миссионерлік шақырылуларға мұқтаж. Біз оларды әрдайым 

жүрегімізде сақтап, олар үшін Әкеге үздіксіз дұға етуге тиіспіз. Ол бізге бәрін тастап, Ізгі 

хабарды жариялау жолында Мәсіхтің соңынан жердің қиырына дейін еруге дайын жастар мен 

ересектерді сыйласын! 

Ер және әйел миссионерлерге деген зор құрметке толы көңілмен мен бүкіл Шіркеуге ерекше 

үндеу жолдаймын: Мәсіхтегі өміріміздің куәлігі, дұға және миссияларға көрсететін 

материалдық қолдауымыз арқылы Ізгі хабарды жариялау миссиясында олармен бірігейік. 

Ассизийлік Әулие Франциск айтқандай: «Сүйіспеншілікті жақсы көрмейді». Оның көкке 

аттануының сегіз жүз жылдығында біз оған ерекше назар аударамыз. Оның Тәңірдің 

сүйіспеншілігінде өмір сүруге және сол сүйіспеншілікті жақындағы және алыстағы адамдарға 

жеткізуге деген ұмтылысынан шабыт алайық. Өйткені ол айтқандай, «Бізді соншалықты қатты 

сүйген Тұлға дәл сондай зор сүйіспеншілікке лайық» (Баньяреджолық әулие Бонавентура, 

Әулие Францисктің өмірі, IX тарау, 1; Fonti Francescane, 1161). Сондай-ақ өзінің миссиясын 

қайтыс болғаннан кейін де жалғастыратынын айтқан Сәби Исаның әулие Терезасының 

құлшынысынан шабыт алайық: «Мен көкте де қазір жер бетінде тілейтінімді тілейтін 

боламын: Исаны сүюді және Оның сүйікті болуы үшін әрекет етуді» (Аббат Бельерге 

жазылған 220-хат, 1897 жылғы 24 ақпан). 

Осы куәліктерден жігер ала отырып, бәріміз өз шақырылуымызға және алған дарындарымызға 

сәйкес Ізгі хабарды жариялаудың ұлы ісіне — әрдайым сүйіспеншілік ісі болып табылатын 

қызметке — өз үлесімізді қосуға шақырыламыз. Сіздердің дұғаларыңыз бен нақты 

қолдауларыңыз, әсіресе Дүниежүзілік миссиялар күнінде, Құдайдың сүйіспеншілігі туралы 

Ізгі хабарды барлығына, әсіресе ең кедей және ең мұқтаж адамдарға жеткізуге үлкен көмек 

болады. Әрбір сый, қаншалықты шағын болса да, миссионерлік бірліктің маңызды ісіне 

айналады. Мен «бүкіл әлемдегі миссионерлерге көмектесуіме жәрдемдесу үшін жасайтын 

барлық істеріңіз үшін» шын жүректен алғысымды тағы да білдіремін (2025 жылғы 

Дүниежүзілік миссиялар күніне арналған бейнежолдау, 2025 жылғы 19 қазан). Рухани бірлікті 

нығайту үшін осы қарапайым дұғамен сіздерге батамды беремін: 

Қасиетті Әке, бізді Мәсіхте бір етіп, Оның біріктіретін және жаңғыртатын 

сүйіспеншілігінде тамырландыр. Шіркеудің барлық мүшелері миссияда біріккен, Киелі Рухқа 

мойынсұнатын, Ізгі хабарға куәлік етуде батыл, Сенің бүкіл жаратылысқа деген айнымас 

сүйіспеншілігіңді жариялап, оны күн сайын іс жүзінде көрсететін болсын. 

Барлық ер және әйел миссионерлерге бата бер, олардың еңбектерінде қолдау көрсет және 

оларды үмітте сақта! 

Мәриям, миссиялардың Патшайымы, жердің барлық түкпіріндегі Ізгі хабарды жариялау 

ісімізде бізге серік бол: бізді бейбітшіліктің құралы ет және бүкіл әлемнің Мәсіхтегі 

құтқаратын нұрды тануын нәсіп ет. Әумин. 

Ватиканнан, 2026 жылғы 25 қаңтар, 

Жыл ішіндегі әдеттегі кезеңнің үшінші жексенбісі, 

Қасиетті апостол Павелдің сенімге бет бұру мерекесі 

ПАПА ЛЕВ XIV 


